
Adil ŞAMİL

MӘNİ XATIRLASAN...

Hәzin xatirәlәr düşsә yadına,
Mәni soraqlamaq asandan asan.
Bu ünvan, yәqin ki, çatar dadına:
Şәmkir, Sәrxan kәndi, ev: qәbiristan.

Bizim taleyimiz düz gәtirmәdi,
Birlәşә bilmәdik bu dünyada biz.
Bu bir tale idi, qarğışdı, nәdi?
Heç vaxt kәsişmәdi orbitlәrimiz.

Gözlәdim hәftәni, ötürdüm ayı,
Söylә, xatirinә düşürәmmi heç?
Gözlәrim axtarır qәbristan boyu,
Gәl sinәm üstündәn adla, dolan, keç.

Bilsәm görüşümә gәlirsәn, axır,
Sübhәdәk elә dik dayanasıyam.
Yatsam da yavaşca adımı çağır:
-Ay adam, hardasan? - Oyanasıyam.

Sәnin gәlmәyinә yoxsa bir әngәl
İnsaf et, bu qәdәr gözlәtmә mәni.
Gecә gәl, gündüz gәl, nә vaxt gәlsәn, gәl,
Başdaşım oyaqdır, görәcәk sәni.

Hәzin xatirәlәr düşsә yadına,
Mәni soraqlamaq asandan asan.

Poeziya128



Bu ünvan, yәqin ki, çatar dadına:
Şәmkir, Sәrxan kәndi, ev: qәbiristan.

“ADİL ŞAMİL” SÖZÜNÜ GÖRDÜM

Ana tәbiәtin çıxdım seyrinә,
Dağını dolanıb, düzünü gördüm.
Kәkliyin, turacın uçdum dalınca,
Beşini, onunu, yüzünü gördüm.

Sevdim hәm çölünü, hәm meşәsini,
Dağını, daşını, hәr köşәsini.
Öpdüm nәrgizini, bәnövşәsini,
Әyilib torpaqda üzümü gördüm.

Torpağın sәsini eşitdim, duydum,
Nә bezib usandım, nә dә ki doydum.
Mәn elә vuruldum, mәn elә uydum,
Hәr daş-kәsәyindә izimi gördüm.

Gülünü qoxlayam, otunu biçәm,
Kaş ki hәmişәlik qoynuna köçәm.
Yandım susuzluqdan, әyildim içәm,
Ayna bulaqlarda özümü gördüm.

Axşamlar çәkildim, durdum qıraqda,
Gecәni izlәdim sonsuz maraqla.
Sәhәr açılanda baxdım, varaqda
“Adil Şamiloğlu” sözünü gördüm.

DӘNİZ

Ay aman... Dәnizә çәpәr çәkdilәr,
Ay aman... Dәnizi hasarladılar.
Dirәk basdırdılar, beton tökdülәr,
Belәcә sahili qamarladılar.

Yoxsa, gizlәdirlәr dәnizi bizdәn?
Necә ayrı qalaq dәnizimizdәn?
Dәniz azadlığım, dәniz canımdır,
Dәniz suyum deyil, dәniz qanımdır.

Qәzәbli dalğalar kükrәyib-coşur,
Hayqıraraq axır belәdәn-belә.

Dәniz şәrqi deyir, nәğmәlәr qoşur,
Qarışır külәyә, qarışır yelә.

Onun görüşünә hәr gün gәlirәm,
Almayın o günәş, ay üzü mәndәn.
Nәyi istәsәniz, vallah, verәrәm,
Bircә ayırmayın dәnizi mәndәn.

Dәnizsiz yaşamaq mәnә çәtindir,
Dәniz azadlığım, hürriyyәtimdir.
Mәnә dәniz verin, boğuluram mәn,
Dәnizlә yenidәn doğuluram mәn.
Mәn suyu, dәnizi anam sayıram,
Sәnә bütöv dәniz arzulayıram:

Dәniz tәravәti, dәniz gәncliyi,
Dәniz genişliyi, dәniz dincliyi.
Dәniz ülviyyәti, dәniz saflığı,
Dәniz hәrarәti, dәniz paklığı,
Dәniz mәhәbbәti arzulayıram,
Nә var ki sudan pak, müqәddәs, әziz?
Elә nәvәmә dә ad qoydum: Dәniz.

UNUT MӘNİ...

Mәn sәnә layiq birisi deyilәm,
"Unut mәni, aldat mәni, at mәni."
Özüm etdim nә etdimsә, özüm, mәn,
"Unut mәni, aldat mәni, at mәni."

Qәlb sәsini eşitmәdim, kar oldum,
Sәni duyub görәmmәdim, kor oldum.
Ah, nә deyim... gör necә nankor oldum,
"Unut mәni, aldat mәni, at mәni."

Yadındamı oynayardıq yağışla,
Mәftun etdin mәni bircә baxışla.
Yox, yox, mәni demirәm ki, bağışla,
"Unut mәni, aldat mәni, at mәni."

Külәk vurdu, açıq qaldı düymәlәr,
Xәyalıma nәlәr düşdü, eh, nәlәr,
İndi daha xatirәlәr inlәyәr,
"Unut mәni, aldat mәni, at mәni."

Hara çәkdi bir gör mәni sәhvlәrim,
Aman Allah, kim eylәyәr әfv mәni?
Bu yanlışlıq mәhv eylәdi, mәhv, mәni,
"Unut mәni, aldat mәni, at mәni."

Bu şeiri gözümdә yaş yazıram,
Hәrflәri, bax, ayaq-baş yazıram.
Dar ağacım, asılmağa hazıram!
"Unut mәni, aldat mәni, at mәni."

SÖZ 

Nә şaham, nә dә vәzirәm,
Söz axtarıb söz gәzirәm.
Sözü fikrimdә әzirәm,
Sözü daştәk oyuram mәn.

Gәmirsә dә söz içimi
Özüm seçdim bu seçimi.
Göstәrib sözün içini,
Dәrisini soyuram mәn.

Mәn sözdәn hәvәs alıram,
Mәn sözdәn qisas alıram.
Mәn sözlә nәfәs alıram,
Sözü yeyib doyuram mәn.

Söz mәni mәndәn alacaq,
Atәşә, közә salacaq.
Söz mәni düzә salacaq,
Görürәm mәn, duyuram mәn.

Yol alandan sözә doğru,
Haqq söylәdi Şamiloğlu.
Qanla yuyar әyri-oğru,
Sözü sözlә yuyuram mәn.

Şәmkir

